
TALABALARDA MILLIY 
O‘ZLIKNI ANGLASH 
KOMPETENSIYASINING 
KOMPONENTLARI

Djumaniyazov Umrbek Maxsudovich
Abu Rayhon Beruniy nomidagi
Urganch davlat universiteti mustaqil tadqiqotchisi

Orcid id: 0009-0002-7984-0792
Annotatsiya: Mazkur maqolada talabalarda milliy o‘zlikni anglash kompetensiyasini shakllantirish va rivojlantirishning 
mazmun-mohiyati, tarkibiy komponentlari hamda ularning o‘zaro bog‘liqligi tahlil etilgan. Milliy o‘zlikni anglash kompe­
tensiyasi talabaning o‘z milliy mansubligini anglash, xalqining tarixi, madaniyati, ma’naviy merosi, milliy qadriyatlari va 
an’analariga hurmat bilan munosabatda bo‘lish, Vatanga daxldorlik va fuqarolik mas’uliyatini his etish qobiliyatlarini o‘zida 
mujassamlashtirishi asoslangan. Shuningdek, har bir komponentning talaba shaxsining ma’naviy-axloqiy, ijtimoiy va fuqa­
rolik jihatdan rivojlanishidagi pedagogik ahamiyati yoritilgan.

Kalit so‘zlar: milliy o‘zlik, kompetensiya, kompetentlik, talaba, komponent, milliy qadriyatlar, ma’naviy meros, milliy ong, 
milliy identifikatsiya, refleksiya, tarbiyaviy jarayon.
Abstract: This article analyzes the essence, content, and structural components of the formation and development of 
national identity competence in students, as well as their interconnection. The competence of national identity is based on 
the student’s ability to realize their national identity, respect the history, culture, spiritual heritage, national values, and tra­
ditions of their people, and a sense of belonging to the Motherland and civic responsibility. The pedagogical significance 
of each component in the spiritual, moral, social, and civic development of the student’s personality is also highlighted.

Key words: national identity, competence, competence, student, component, national values, spiritual heritage, national 
consciousness, national identity, reflection, educational process.
Аннотация: В данной статье анализируются содержание, структурные компоненты и их взаимосвязь в форми­
ровании и развитии компетенции национального самосознания у студентов. Обосновано, что компетенция наци­
онального самосознания воплощает в себе способность студента осознавать свою национальную принадлеж­
ность, уважительно относиться к истории, культуре, духовному наследию, национальным ценностям и традициям 
своего народа, чувствовать причастность к Родине и гражданскую ответственность. Также освещается педагоги­
ческая значимость каждого компонента в духовно-нравственном, социальном и гражданском развитии личности 
студента.

Ключевые слова: национальное самосознание, компетенция, компетентность, студент, компонент, нацио­
нальные ценности, духовное наследие, национальное сознание, национальная идентификация, рефлексия, вос­
питательный процесс.

KIRISH
Milliy o‘zlikni anglash tushunchasining mazmuniy chegarasini aniqlashga doir o‘rganishlar hamda 

“talabalarda milliy o‘zlikni anglash kompetensiyasi” mazmunini yoritib berishga doir izlanishlar natijasida 
(N.  R.  Yusupova, N. S. Fayzullayeva, S. R. Raxmanova, N. Zokirova, Sh. B. Suyunov, G. A. Saparova, 
M. M. Sharofiddinov, G. O. Ochilova va S. Sh. Akbarova, D. N. Taylakova, M. T. Shadikulova, M. Tilakova, 
A. S. Tixonov, N. K. Frolov, A. V. Xutorskoy, I. A. Zimnyaya, Y. G. Tatur, V. A. Bolotov, V. V. Serikov, X. S. Salav­
atova, T. Franchuk, O. Mozoliuk, A. D. Smith, S. A. Valchenko, I. I. Shumskiy, K. Kalanov, S. Shulman, O. David 
va D. Bar-Tal, M. Barrett) talabalarda milliy o‘zlikni anglash kompetensiyaning kognitiv-mazmunli, aksiologik-
munosabat, refleksiv-identifikatsion va faoliyatli-xulqiy komponentlari belgilab olindi.

MAVZUGA OID ADABIYOTLAR SHARHI
Talabalarda milliy o‘zlikni anglash kompetensiyasini shakllantirish masalasi pedagogika, psixologiya va 

madaniyatshunoslik yo‘nalishlarida turli jihatlardan o‘rganilgan.

N. R. Yusupova, N. S. Fayzullayeva, S. R. Raxmanova, A. V. Xutorskoy, I. A. Zimnyaya, A. D. Smith, 
M. Barrett kabi tadqiqotchilar milliy identiklik, kompetensiyaviy yondashuv va milliy o‘zlikni anglashning nazariy 
asoslarini yoritganlar.

Shuningdek, S. M. Elkin, A. G. Kukushkina va E. F. Zhukova etnik identiklikning kognitiv jihatlarini, 
O. V. Koltan hamda E. K. Al-Yanai esa qadriyatli munosabat va aksiologik komponentning mazmunini tadqiq 
etganlar.

Mazkur ilmiy qarashlar talabalarda milliy o‘zlikni anglash kompetensiyasining kognitiv-mazmunli, aksi­
ologik-munosabat, refleksiv-identifikatsion va faoliyatli-xulqiy komponentlarini belgilash uchun nazariy asos 
bo‘lib xizmat qiladi.

TADQIQOT METODOLOGIYASI
Tadqiqotda talabalarda milliy o‘zlikni anglash kompetensiyasining tarkibiy komponentlarini aniqlash 

maqsadida ilmiy-pedagogik adabiyotlarni nazariy tahlil qilish, qiyosiy tahlil, umumlashtirish va tizimlashtirish 
usullaridan foydalanildi. Tadqiqotning metodologik asosini kompetensiyaviy, kulturologik, aksiologik, shaxsga 
yo‘naltirilgan, refleksiv-subyektli hamda faoliyatli yondashuvlar tashkil etdi.

TAHLIL VA NATIJALAR
Kognitiv-mazmunli komponentning nazariy asosi, avvalo, etnik identiklikni o‘rganishdagi kognitiv yonda­

shuv hamda ta’limdagi kulturologik yondashuv bilan bog‘liq. Kognitiv yondashuv milliy yoki etnik mansublikning 
bilim va tasavvurlar bilan bog‘liq tomonini ochib bersa, kulturologik yondashuv ushbu bilimning mazmunini 
tarix, til, madaniyat, an’ana, urf-odat va boshqa madaniy shakllar bilan aniqlashtiradi.

S. M. Elkin, A. G. Kukushkina va E. F. Zhukova bo‘lajak o‘qituvchilarning etnik identikligini tadqiq etib, uning 
kognitiv komponentini bevosita “etnik identiklikning axborot bazasi” sifatida tavsiflaydilar [1. 295-b.]. Ushbu kompo­
nent tarkibiga shaxs mansub bo‘lgan etnik guruh haqidagi tasavvurlar, xalqining etnik madaniyati - an’analari, 
urf-odatlari, marosimlari va xalq ijodi haqidagi bilimlar, mamlakat tarixi, milliy tarkibi va millatlararo munosa­
batlar haqidagi ma’lumotlar, shuningdek, jahon madaniy taraqqiyotida milliy madaniyatning o‘rni to‘g‘risidagi 
tasavvurlarni qamrab oladi.

Komponent nomidagi “mazmunli” aniqlashtiruvchi esa bilimning qanday predmetga yo‘naltirilganligini 
hamda oddiy faktologik xabardorlik bilan chegaralanmasligini ifodalaydi. N. A. Astashova, S. K. Bondyreva va 
O. L. Zhuk kulturologik yondashuvni ijtimoiy-madaniy jarayonlar, etnik guruhlarning qadriyatli munosabatlari, 
o‘ziga xos an’ana va urf-odatlari bilan ishlashga, shu bilan birga milliy identiklikni saqlagan holda ko‘p madani­
yatli muhitga moslashishga yo‘naltirilgan yondashuv sifatida tavsiflaydilar [2. 29-30-b.]. Ushbu ma’noda umumin­
soniy va milliy qadriyatlar asosidagi madaniy yaxlitlik ta’lim mazmunining muhim yo‘nalishi sifatida qaraladi.

Mazkur fikr kompetensiyaviy nuqtayi nazardan Yevropa Kengashi modelidagi “bilim va tanqidiy tushunish” 
kategoriyasi bilan ham uyg‘unlashadi. Unda bilim shaxs ega bo‘lgan axborotlar majmui sifatida, tushunish esa 
ma’nolarni anglash sifatida chegaralanadi. Tanqidiy tushunishda ushbu ma’nolarni faol mushohada va baho­
lash nazarda tutiladi.

Xalq dostonlari ushbu komponentning mazmunini shakllantirishda milliy tarix, xalqning ijtimoiy xotirasi, 
dunyoqarashi, turmush tarzi, til boyligi, urf-odat va an’analari, axloqiy me’yorlari hamda ideal obrazlari haqidagi 
bilimlarni yaxlit madaniy matn doirasida o‘zlashtirish imkonini beradi. Asosiy jihat doston tarkibidagi timsol, 
voqea, munosabat, axloqiy tanlov va ijtimoiy idealning qaysi tarixiy-madaniy ma’noni ifodalashini anglash, 
ularning xalqning tarixiy xotirasi va milliy dunyoqarashi bilan aloqasini tushuntira olishdan iborat.

Shu asosda, maqolamizda kognitiv-mazmunli komponent talabaning millatning tarixiy taraqqiyoti, ona tili, 
madaniyati, urf-odat va an’analari, folklori, tarixiy xotirasi hamda milliy qadriyatlariga oid tizimli bilimlarni egal­
lashi, xalq dostonlarida mujassam milliy-madaniy mazmun, timsol, g‘oya va ijtimoiy-axloqiy tajribaning mohiya­
tini anglab, ularni o‘zaro aloqadorlikda tushuntira va talqin qila olish qobiliyatini ifodalovchi tarkibiy komponent 
sifatida belgilanadi.

Aksiologik-munosabat komponent. Talabalarda milliy o‘zlikni anglash kompetensiyasining aksiologik-
munosabat komponenti milliy-madaniy hodisalarning shaxs uchun qadriyatli ahamiyat kasb etishi va ularga 
nisbatan ongli munosabat shakllanishini ifodalaydi.

O. V. Koltan qadriyatli-yo‘nalgan (aksiologik) komponentning tarkibiga milliy hamjamiyatni muhim qadriyat 
sifatida e’tirof etish, o‘z milliy mansubligiga ijobiy munosabat, tarixiy voqealar va milliy arboblar faoliyatini baho­
lash, ularning axloqiy motiv va maqsadlarini tushunish hamda milliy qadriyatlar tizimining shakllanganligini 
kiritadi [3. 231-b.].

Shuningdek, E. K. Al-Yanai qadriyatli munosabat tushunchasini maxsus tadqiq qilib, uni shaxs qadriyatli 
orientatsiyalari tizimining tarkibiy qismi bo‘lgan va qadriyatlarning interiorizatsiyasi bilan tavsiflanadigan voqe­

likni subyektiv anglash sifatida belgilaydi [4. 23-b.]. Demak, aksiologik jihat milliy-madaniy hodisaning qadriyat 
sifatida e’tirof etilishini, munosabat esa ushbu qadriyatga nisbatan talabaning shaxsiy baholovchi pozitsiyasini 
bildiradi.

Mazkur komponentning yetakchi metodologik tayanchi aksiologik hamda shaxsga yo‘naltirilgan yonda­
shuvlar bo‘lib, aksiologik yondashuv milliy tarix, til, madaniyat, Vatan, tarixiy xotira va ma’naviy merosning 
o‘quv materiali darajasidan talabaning ichki qadriyatli mezonlari darajasiga o‘tishini taqozo etsa, shaxsga 
yo‘naltirilgan yondashuv esa ushbu qadriyatlarni talabaning shaxsiy va madaniy tajribasi va ijtimoiy muhiti bilan 
aloqada anglashini nazarda tutadi.

Xalq dostonlari vositasida mazkur komponentning rivojlanishi dostonlardagi Vatan, el-yurt, or-nomus, 
sadoqat, vafo, jasorat, adolat, oila, avlodlar davomiyligi, burch va mas’uliyat kabi qadriyatlarning qahramon 
qarori va xatti-harakatini belgilashdagi o‘rnini baholashi, ularning tarixiy-madaniy mazmunini zamonaviy shaxsiy 
va ijtimoiy tajriba bilan qiyoslashi hamda qaysi qadriyat nima sababdan uning shaxsiy pozitsiyasi uchun ahami­
yatli ekanini asoslay olishi zarur. Shu jihatdan aksiologik-munosabat komponenti milliy merosni ko‘r-ko‘rona 
ideallashtirishni emas, anglangan va dalillangan qadrlashni nazarda tutishi lozim.

Shu asosda, aksiologik-munosabat komponenti talabaning milliy tarix, ona tili, madaniy meros, tarixiy 
xotira, Vatan va xalq dostonlarida mujassam ma’naviy-axloqiy qadriyatlarning shaxsiy hamda ijtimoiy qimmatini 
anglab, ularni o‘z qadriyatli orientatsiyalari tizimiga kiritishi va ularga nisbatan ongli, barqaror hamda mas’uli­
yatli baholovchi munosabat bildira olish qobiliyatini ifodalovchi tarkibiy komponent sifatida belgilanadi.

Refleksiv-identifikatsion komponentning “identifikatsion” mazmuni milliy identiklikning bevosita ilmiy ta’ri­
flari, “refleksiv-identifikatsion” terminining pedagogik qo‘llanish imkoniyati esa kompetensiya strukturalariga oid 
tadqiqotlar doirasida asoslanadi.

L. M. Tarantey tomonidan milliy identiklikni rivojlantirish bilan bog‘liq jarayonda subyektning madaniy-
tarixiy merosni egallashga bo‘lgan ichki ehtiyoji qadriyatli ma’nolarni kuchaytirishi va o‘zini identifikatsiyalash 
jarayonlarini rag‘batlantirishi ta’kidlanadi [5. 176-b.]. Demak, identifikatsiya shaxsning tashqi guruhiy belgini qayd 
etishi emas, milliy-madaniy mazmunni o‘z pozitsiyasi bilan bog‘laydigan ichki jarayon sifatida namoyon bo‘ladi.

N. S. Koshevayaning professional kompetentlik modelida aynan “refleksiv-identifikatsion” komponent aks 
etadi. Biroq mazkur tarkibiy qism kompetentlikning kombinator-shaxsiy tarkibiga kiritiladi [6. 381-b.].

Mazkur komponent metodologik jihatdan shaxsga yo‘naltirilgan va refleksiv-subyektli yondashuvlar bilan 
bog‘lanadi. Uning mohiyati tayyor milliy tavsiflarni talabaga singdirishda emas, talabaning egallagan tarix­
iy-madaniy bilimlari va qadriyatlarini o‘z shaxsiy tajribasi, “Men” obrazi, mansublik hissi va hayotiy pozitsiyasi 
bilan ongli ravishda nisbatlashida namoyon bo‘ladi. X. Salavatovaning milliy o‘zlikni anglash kompetensiyasini 
shakllantirishda shaxsga yo‘naltirilgan yondashuvni alohida ko‘rsatishi ham mazkur jarayonda talabaning 
shaxsiy madaniy tajribasi va ijtimoiy muhitini hisobga olish zarurligini tasdiqlaydi [7. 159-b.].

Xalq dostonlari mazkur komponent uchun ayniqsa muhim refleksiv material vazifasini bajaradi. Talaba 
doston qahramonining kimligini, nima qilganini yoki qanday qadriyatni ifodalashini bilishdan tashqari, doston 
mazmunini “bu tarixiy-madaniy tajriba mening milliy mansubligim uchun nimani anglatadi?”, “ushbu qadriyat 
mening hayotiy pozitsiyam bilan qay darajada bog‘liq?”, “men o‘zimni ushbu madaniy davomiylikning qaysi 
nuqtasida ko‘raman?” kabi shaxsiy-refleksiv savollar orqali idrok etadi. Ana shu jarayonda milliy mazmun tashqi 
bilim obyektidan shaxsning o‘z-o‘zini anglash manbasiga aylanadi.

Shu asosda, tadqiqotimizda refleksiv-identifikatsion komponent talabaning o‘z milliy mansubligini ongli 
anglash, millatning tarixiy-madaniy tajribasi bilan o‘z “Men”i va hayotiy pozitsiyasi o‘rtasidagi aloqani refleksiv 
baholash, xalq dostonlarida mujassam obraz, ma’no va qadriyatlarni shaxsiy milliy mansublik nuqtayi nazaridan 
talqin qilish hamda o‘z milliy pozitsiyasini ongli ravishda asoslay olishni o‘zida mujassam etadi.

Faoliyatli-xulqiy komponent talabalarda milliy o‘zlikni anglash kompetensiyasining oldingi komponentlarda 
shakllangan bilim, qadriyatli munosabat va identifikatsion pozitsiyaning real tanlov, xatti-harakat va faoliyatda 
namoyon bo‘lishini ifodalovchi tarkibiy qismidir.

“Faoliyatli-xulqiy” komponent E. K. Al-Yanai tadqiqotida ham kuzatiladi. Muallif qadriyatli munosabat tuzil­
masida emotsional-motivatsion, kognitiv-refleksiv va faoliyatli-xulqiy komponentlarni ajratadi. Unga ko‘ra, 
mazkur komponent “ta’lim oluvchilarning ongli tanlovda namoyon bo‘ladigan va bevosita xulq-atvorda amalga 
oshiriladigan axloqiy pozitsiyalarini aks ettiradi” [4. 24-b.].

Mazkur komponentning metodologik asosini faoliyatli va kompetensiyaviy yondashuvlar tashkil etadi. 
Faoliyatli yondashuv nuqtayi nazaridan shaxsda shakllangan bilim va qadriyatning haqiqiy pedagogik natijasi 
uning subyekt tomonidan amaliy faoliyatga olib chiqilishi bilan namoyon bo‘ladi.

Kompetensiyaviy yondashuv esa bu faoliyatni mexanik xulq emas, egallangan bilim, qadriyat va pozitsi­
yaga tayangan ongli hamda vaziyatga muvofiq harakat sifatida ko‘rishga imkon beradi. Shu sababli talabaning 
milliy tadbirda qatnashishi, doston matnini yod aytishi yoki tashqi milliy atributlardan foydalanishining o‘zi faoli­

yatli-xulqiy komponentning yetarli ko‘rsatkichi bo‘la olmaydi. Bunday faoliyatning kompetensiyaviy mazmun 
kasb etishi uchun u talabaning anglangan bilimlari, qadriyatli pozitsiyasi va o‘z milliy mansubligiga nisbatan 
mas’uliyatli munosabati bilan bog‘langan bo‘lishi zarur.

Shu asosda, tadqiqotimizda faoliyatli-xulqiy komponent talabaning milliy-madaniy bilimlari, qadriyatli 
munosabati va anglangan identifikatsion pozitsiyasini o‘quv, ijtimoiy-madaniy va kommunikativ vaziyatlarda 
ongli tanlov, mas’uliyatli xatti-harakat hamda amaliy faoliyat orqali namoyon eta olish qobiliyatini ifodalovchi 
tarkibiy komponent sifatida belgilanadi.

XULOSA VA TAKLIFLAR
Yuqoridagi tuzilmaviy qarashlar talabalarda milliy o‘zlikni anglash kompetensiyasining kognitiv-mazmunli, 

aksiologik-munosabat, refleksiv-identifikatsion va faoliyatli-xulqiy komponentlardan iborat tuzilishini mantiqan 
asoslash imkonini beradi. Shunga ko‘ra, talabalarda milliy o‘zlikni anglash kompetensiyasini talabaning o‘z 
millatining tarixiy taraqqiyoti, tili, madaniyati, folklori, tarixiy xotirasi va qadriyatlariga oid bilimlarni mazmunan 
anglash, ularning shaxsiy hamda ijtimoiy qimmatiga ongli munosabat bildirish, o‘zini ushbu tarixiy-madaniy 
hamjamiyatga mansub subyekt sifatida refleksiv idrok etish hamda shakllangan milliy-qadriyatli pozitsiyasini 
real ta’limiy, ijtimoiy-madaniy va kommunikativ faoliyatda ongli xatti-harakat orqali namoyon eta olishni birlashti­
ruvchi integrativ pedagogik sifat o‘laroq tavsiflanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

